
Hoe hanteer ek ŉ krisis
Liturgie

Votum en Groetseën

Ps. 146:1,2,8 (bl. 700)

Apostoliese Geloofsbelydenis

Wet uit Eksodus 20

Gebed

Ps. 81:1,11,12 (bl. 411)

Leerstellig HK So 34

Ps. 42:1,5 (bl. 214)

Skriflesing en prediking 

Gebed

Liefdegawe

Sb. 7-2:1,2 

Groetseën en sing van Amen

Skets

Teks: Nehemia 1:11
Ons bevind ons gereeld midde in krisisse. Sommige krisisse is nie so ernstig nie en word maklik opgelos. Ander krisisse is baie groter en maak soms ons lewens baie donker.  Hoe hanteer ons krisisse?  Hoe het Nehemia die krisis hanteer waarmee hy gekonfronteer was?

Ons kan dit op een van drie maniere hanteer

Metode 1:  Ek laat alles aan die Here oor

Volgens hierdie metode is daar ŉ oordrag van alle verantwoordelikheid aan die Here.  Nehemia sou bloot kon gebid het dat die Here alles in Jerusalem sal regmaak.  Die probleem is dat die Here nie alles doen soos ons wil hê dit moet gebeur nie.  Maak die Here nie alles in Jerusalem reg nie, kon hy ŉ geloofskrisis beleef het.  Hierdie is in meeste situasies ŉ geestelik-onvolwasse krisishanteringswyse.

Metode 2: Ek doen alles self

Volgens hierdie metode neem jy alle verantwoordelikhede op jouself.  Nehemia sou reken dat hy vanaf die Here al die vaardighede ontvang het om die krisis op te los.  Hy moet na Jerusalem gaan en die situasie gaan beredder.

In meeste situasies is hierdie ŉ meer geestelik-volwasse krisishanteringswyse, maar hierdie wyse kan baie negatiewe gevolge hê as die persoon nie die krisis opgelos kry nie
Metode 3: Ek en die Here is in vennootskap

Volgens hierdie metode kan die persoon in vennootskap met God die krisis hanteer.  Nehemia sou ervaar dat hy die verantwoordelikheid het om self te moet gaan werk, maar dat God hom aktief sou bystaan en begelei.  Hierdie was dan ook die metode wat Nehemia gevolg het.  Hy het immers gebid dat God hom sou laat slaag in sy onderneming.

In meeste situasies is hierdie die mees geestelik-volwasse krisishanteringswyse.  Die vraag is nou: Hoe gaan jy van nou af krisisse hanteer?

Preek
Geliefdes in ons Here Jesus Christus

Almal van ons het al krisisse beleef. Ons bevind ons gereeld midde in krisisse.  Sommige krisisse is nie baie ernstig nie en word maklik opgelos.  Ander krisisse is baie groter en word moeilik opgelos.
Groot krisisse het die manier om ons lewens baie donker te kleur.  
· Ons raak gespanne.  
· Ons ervaar druk.
· Ons raak angstig.  
· Dit kan so erg raak dat ons alle vreugde in die lewe verloor.  

Omdat krisisse so ŉ groot invloed op ons lewens kan uitoefen, en omdat ons so gereeld met krisisse gekonfronteer word, is dit nodig dat ons leer hoe om krisisse te hanteer.  Kom ons kyk vanoggend vanuit die lewensgeskiedenis van ŉ man met die naam Nehemia na hoe ons krisisse behoort te hanteer... ..
Eers bietjie agtergrond 

oor Nehemia en die krisis wat hy moes hanteer:

Ons kan nie die lewe van Nehemia baie presies dateer nie.  Waarskynlik het hy rondom die jare 440 v.C. gelewe.  Volgens Nehemia 1:11 was hy die skinker van die koning.   Die koning waarvan hier gepraat word, was die koning van Persië.  Persië was op daardie stadium die magtige land wat die hele Midde-Ooste geregeer het.  

Die skinker was nie maar net ŉ kelner wat die koning se wyn aangegee het nie.  Dikwels was die skinker ook ŉ belangrike minister van die koning.  Omdat hy moes keer dat die koning vergiftig word, moes hy absoluut betroubaar wees.  Daarby, omdat hy so gereeld in die koning se teenwoordigheid gekom het, kon hy groot invloed op die koning uitoefen.
Daar was egter ook ŉ skadukant daarvan om ŉ skinker te wees.  Die skinker het ook kontak met die vroue van die koning gehad.  En om te keer dat die skinker dalk te veel invloed op die vroue uitoefen, is hy dikwels ontman.  Dit staan nêrens in die Bybel dat Nehemia ontman was nie, maar nêrens lees ons ook dat hy ŉ vrou gehad het nie.  Daar is ŉ sterk moontlikheid dat hierdie swaar beproewing hom ook getref het.  

Hoekom vertel ek hierdie moontlikheid?

Vir later in die preek, kan dit van groot belang wees.  Dit is belangrik om te weet dat onder die volk van die Here ontmandes nie ŉ baie belangrike posisie gehad het nie.  In Deuteronomium 23:1 staan selfs dat ontmandes nie deel van die gemeente van die Here mag gewees het nie.  Nehemia het dus ŉ baie delikate posisie onder die Joodse volk gehad en sou nie maklik vanuit homself groot invloed kon uitoefen nie... ...
Die krisis wat Nehemia moes hanteer, het sy oorsprong meer as 140 jaar vroeër gehad toe koning Nebukadneser van Babel (wat op daardie stadium die magtigste land en koning was) Jerusalem oorwin en haar inwoners in ballingskap weggevoer na Babel.  Jerusalem se stadsmuur is stukkend geslaan en die tempel is vernietig.

Die Babiloniese koninkryk is later jare deur die Perse oorgeneem en na 70 jaar in ballingskap, het die Jode toestemming gekry dat die wat wou, na hulle vaderland kon teruggaan en weer in Jerusalem gaan woon.  Hierdie gebeure het afgespeel omtrent 70 jaar voor die gebeure in die boek Nehemia.

Duidelik was Nehemia se ouers nie van die Jode wat teruggegaan het nie.  Nehemia bly immers in Nehemia 1 in  die verre Persië (waar hy die belangrike posisie van die koning se skinker beklee het).  Hoekom hulle nie teruggekeer het nie, weet ons nie.  Een ding is duidelik uit Nehemia 1: alhoewel Nehemia nie in Jerusalem was nie, was sy hart saam met die Jode wat na Jerusalem teruggekeer het.  

In Jerusalem aangekom, het die Jode wat teruggekeer het begin om die tempel te herbou en die stadsmure en stadspoorte van Jerusalem te herstel.  Hierdie werk was egter moeilik.  Die Jode het geweldige swaarkry en teenstand beleef, sodat die werk stadig gevorder het.  Sowat 70 jaar na die volk uit ballingskap teruggekeer het, was die stadsmuur van Jerusalem nog nie klaar gebou nie.  Hierdie was nou die tyd wat Nehemia geleef het.
Geliefdes, ons sal dit vandag miskien vreemd vind, maar vir die Jode was dit ŉ verskriklike skande dat die stadsmuur van Jerusalem in puin gelê het.  Die stadsmuur was die beskermingsmuur van die stad.  

· Sonder ŉ beskermingsmuur kon vyande baie maklik die stad binnedring en die volk oorwin.  

· Sonder ŉ beskermingsmuur was die Jode ŉ oop teiken vir hul vyande.
· Dit is ŉ feit dat om sonder ŉ beskermingsmuur te wees, vir die Jode groot bespotting deur hul vyande beteken het.  Hul vyande het hulle gespot oor hulle nie hulself kon beskerm nie.

Mens kan miskien sê dat die stukkende stadsmuur vir die Joodse volk ŉ daaglikse herinnering was aan die feit dat hulle nie meer die volk is wat hulle vroeër was nie.  

· Hulle het hulself nie meer regeer nie.  

· Hulle was onder die mag van die Persiese Ryk.  

· Ja, hulle kon hulself nie eers meer beskerm nie...   

Geen wonder nie dat Ganani in verse 2 en 3 aan Nehemia sê dat die ballinge wat teruggegaan het na Jerusalem en die provinsie Juda, groot ellendes en smaad beleef het. (Smaad is om in skande bespot te word.)  
Die muur wat in puin gelê het en die gepaardgaande smaad en bespotting wat die volk ervaar het, het die groot krisis by Nehemia te weeg gebring.  Hy het gevoel dat 

hy die krisis moes hanteer en oplos.
Kyk bietjie hoe groot was hierdie krisis wat Nehemia gevoel het hy moet oplos:  Jerusalem se muur is stukkend en moet reggemaak word.  Om dit reg te kon maak, was nie so eenvoudig nie. 

· In die eerste plek was Jerusalem baie ver weg – meer as ŉ 1000 km ver weg, en onthou – in daardie tyd moes hulle die 1000 km met die voet loop of die afstand met kamele aflê.  
· In die tweede plek, Nehemia was nog nooit in Jerusalem nie. Hy het nie geweet hoe dinge daar presies is nie.

· In die derde plek, daar was vyande van die volk wat wou toesien dat die muur juis nié gebou word nie.  Hulle was invloedryk en het op ŉ vorige geleentheid deur politieke mag daarin geslaag om die bouwerk te stop.  Hulle sou Nehemia openlik teenstaan.

· Daarby was Nehemia waarskynlik ŉ ontmande.  Sou die volk na hom luister en sy opdragte aanvaar?

· Verder, hy was die koning se skinker, sou die koning hom verlof gee om hierdie taak te gaan uitvoer? Dat Jerusalem se muur stukkend is, het niks vir die koning beteken nie.

Gemeente, duidelik was die krisis wat Nehemia wou hanteer groot.  Om die krisis te hanteer sou nie maklik wees nie.  Baie dinge het teen hom getel.  Net so is baie van die krisisse wat ons elke dag beleef, baie groot.  Baie dinge tel teen ons.  Tog moet ons die krisisse hanteer, ander maak die krisisse ons lewens baie donker.
Om ŉ krisis te hanteer en op te los, kan mens, breedweg gesproke, op een van drie maniere te werk gaan.  

Die eerste manier is om alles aan die Here oor te laat.

As jy alles aan die Here oorlaat, dan sit jy terug en doen niks.  Jy bid miskien dat die Here alles sal doen wat jy vra, en dat sit jy terug en wag dat die Here dinge moet laat gebeur.
Dit is wat Nehemia kon doen.  Nehemia kon gesê het dat hy niks self aan hierdie krisis kon doen nie:  

· Hy is die skinker en sal nie verlof kry nie.  

· Hy is ontman, die volk sal nie na hom luister nie.

· Nee, duidelik, hy is nie die man vir die taak nie.  Ja, hy vóél vir die taak, maar self kan hy niks doen nie.  Laat ander eerder dit doen.  Hy sal bid en die Here vra om die saak op te los en die muur te herstel.

Geliefdes, hoe maklik tree ons nie op hierdie manier op nie.  Ons sien ŉ krisis en word deur die krisis aangeraak.  Self voel ons egter magteloos en dink ons kan niks aan die saak doen nie.  Ons glo die Here kan dit oplos, maar onsself is te swak.  Dan bid ons maar tot die Here en vra Hom om die saak te beredder.  Intussentyd sit ons maar net terug.

Hoor mooi:  Ja, soms kan ons nie anders nie! Dit gebeur soms dat ons regtig niks kan doen nie en maar net kan bid.  Hierdie is egter die klein minderheid van gevalle. 

In die oorgrote meerderheid van gevalle kan jy wel ook iets doen.  Om daarom net te bid en dan terug te sit is meestal ŉ baie geestelik onvolwasse manier van krisishantering... ...  Dit kan boonop ŉ geloofskrisis in jou lewe veroorsaak, sou dit nie lyk asof God jou gebed verhoor nie.  Jy kan begin vrae vra: 

· Bestaan God regtig?

· Hoor God dan my gebed?

· Is God regtig ŉ liefdevolle Vader wat sorg?

Daar is ook ŉ tweede manier van krisishantering.  Dit is om alles self te wil doen.
Met hierdie manier van krisishantering neem jy alle verantwoordelikhede op jouself.  Jy glo dat jou die vermoëns en middele het om te doen wat gedoen moet word.  Daarom klim jy in en begin doen wat jy dink gedoen moet word.
Nehemia kon reken: “Ek is die koning se skinker en het baie invloed.  Ek kan my invloed gebruik om:

· geld te kry vir die projek,

· belangrike persone (waaronder die koning) te oorreed om toestemming te gee vir die bouwerk,

· en dan as ŉ sterk leier na Jerusalem te gaan en die bouwerk te bestuur.”
Broers en Susters, probeer ons nie ook maar meestal ons krisisse op hierdie wyse hanteer nie.  Ons sit moet ŉ probleem, en nou probeer ons met ons vermoëns en middele die probleem oplos.
In ŉ sekere sin is hierdie ŉ effens meer geestelik volwasse manier om probleme op te los.  God het ons immers ons vermoëns en middele aan ons gegee, en Hy het dit aan ons gegee om te gebruik.  Hierdie wyse van krisishantering kan egter negatiewe gevolge hê as ons nie ons krisisse opgelos kry nie:

· Dan begin ek in myself twyfel, 

· ek ontwikkel ŉ negatiewe selfbeeld,

· ek raak moeg, moedeloos en depressief,

· ek glo ek is ŉ mislukking!

Teenoor die eerste twee maniere is  daar ook ŉ derde manier van krisishantering.  

Dit is om krisisse in vennootskap met die Here tegemoet te gaan
Dit is wat Nehemia gedoen het.  Let bietjie op:

· Aan die een kant, was hy bewus van sy eie vermoëns: hy het onder andere groot invloed by die koning gehad.

· Aan die ander kant, was hy bewus van sy onmag: hy sou die koning nie kon dwing nie.  Hy sou hoogstens ŉ versoek aan die koning kon rig.  Die koning kon ja of nee sê.  

Nehemia was dus bewus dat hy iets moes doen.  Maar hy was ook bewus dat hy die Here se hulp sou nodig hê.  Daarby was hy daarvan bewus dat sy plan ook ondergeskik sou wees aan die wil van die Here.  Daarom dat hy in ons teksvers bid: “Ag, Here, luister tog na die gebed van u dienaar en na die gebed van u dienaars, hulle vir wie dit ’n vreugde is om u Naam te eer. Laat my tog voorspoedig wees met wat ek vandag wil doen. Laat hierdie man my simpatiek gesind wees”
Wanneer ons krisisse hanteer, moet ons dit op hierdie derde manier doen:

· Ons kan nie net terugsit nie.  Nee, die Here het ons gawes en vermoëns en middele gegee.  Hy wil hê ons moet dit gebruik.

· Ons kan alles nie net met eie vermoëns doen nie.  Daar is dinge wat ons nie kan doen nie.

· Ons moet in vennootskap met God werk, in ondergeskiktheid aan sy wil.

Geliefde, wanneer jy dus weer in ŉ krisis is, gaan soos volg te werk:
· Probeer vasstel wat die wil van die Here in hierdie situasie is. Probeer vasstel wat jy dink God wil hê moet gebeur.

· Kyk na jou gawes en vermoëns: wat kan jy doen?  Moenie net kyk na wat jy bereid is om te doen nie.  Watter gawes en middele het die Here aan jou geskenk.

· Bid dan en vra God se bystand om te doen wat jy sien jy moet doen.  

Nadat Nehemia gebid het, het hy nie teruggesit nie.  Nee, hy het met die koning gaan praat, na Jerusalem gegaan en in 52 dae reggekry wat al 70 jaar lank nie gedoen is nie.  In 52 dae het hy die muur herbou.

· Daarom, nadat jy gebid het, klim in en doen die werk in totale afhanklikheid en vertroue op God!
Aansporing

Gemeente, Jesus noem ons in die Nuwe Testament sy liggaam hier op aarde.  As gelowiges is ons sy hande en voete.  Hy doen nou deur ons sy werk hier op aarde.  So gebruik Hy ons om onder andere krisisse te hanteer en op te los.

· Wees daarom bruikbaar vir God.  Moenie net terugsit en ander God se werk laat doen nie.

· Soek sy wil en bystand.  Pak wat jy doen in vennootskap met God aan.  Bid en vertrou dat Hy jou sal help in wat jy moet doen.

· Doen dan jou werk in vertroue dat Hy deur sy Heilige Gees jou lei.

Weet dat Hy jou sál bystaan.

AMEN

